
Fororð

Fótbóltssamband Føroya gevur nú fyri 19. ferð út Fótbóltslógina á føroyskum. 
Fótbóltslógin er týdd úr Laws of the Game, sum FIFA útgevur. Petur Reinert 
hevur týtt, og síðani hevur hann saman við Lassin Isaksen gjøgnumgingið 
bókina. Bóklingurin inniheldur fótbóltslógirnar við teimum broytingum og 
tillagingum, sum eru gjørdar í tekstinum. Harafturat eru vegleiðingar til 
dómarar og hjálpardómarar tiknar við.

Fótbóltslógin, sum varð útgivin í 2017, varð í stóran mun umskrivað við 
týðandi broytingum í bygnaði og málburði. Síðani tá hava broytingar verið 
gjørdar á hvørjum ári, tó ikki eins víðfevndar. Arbeiðið, sum varð byrjað í 2017 
við at gera stórar broytingar, er nú í høvuðsheitum komið á mál. Broytingarnar, 
sum nú verða gjørdar, hava fyrst og fremst til endamáls at halda Fótbóltslógina 
so tætt upp at upprunaætlanini frá 2017 sum tilber. The IFAB ger javnan 
royndir við ymiskum lógarbroytingum, sum viðhvørt verða broyttar aftur eftir 
einum ári ella fáum árum. Eitt dømi er, nær fríspark skal dømast fyri at spæla 
bóltin við hondini.

Hesa ferð eru ikki gjørdar ógvusligar broytingar, hóast okkurt nýtt kemur at 
síggjast aftur. IFAB hevur serliga sett sjóneykuna á drál og onnur viðurskifti, 
sum stytta ta tíð, bólturin er í leiki. Í hesum sambandi er nú broyting gjørd í 
grein 12, sum hevur til endamáls at forða málmanninum í at halda bóltinum ov 
leingi, tá hann hevur tamarhald á honum. Hetta merkir, at 6-sekundsreglan fer 
úr gildi. Sum áður verður miðað eftir at skriva Fótbóltslógina á ein hátt, sum er 
lættur at lesa. Hetta kann tó vera avbjóðandi, tí lógartekstur gerst mangan 
stirvin.

Yvirskipaða málið er at gera lógartekstin greiðari og týðiligari, so tulkingar av 
støðum verða so eins og tilber, hóast altíð er talan um eina meting hjá 
dómaranum. 

Dómarar eru menniskju og fara at gera feilir, men vit eiga altíð at royna at geva 
teimum so neyvar forteytir sum gjørligt. Skuldi dómarin komið í eina støðu, 
sum ikki beinleiðis er lýst í lógini, verður mælt til, at hann tekur avgerð út frá 
andanum í lógini og spælinum. Dómarin kann millum annað spyrja seg sjálvan: 
Hvat væntar fótbólturin í hesi støðu?

Hóast VAR (Video Hjálpardómari) verður nýttur í Føroyum, tá A-landsliðið hjá 
monnum spælir undankappingardystir, er skipanin ikki tikin í nýtslu í føroysku 
kappingini enn. Arbeitt hevur verið við at fáa VAR inn í føroyskan fótbólt 
seinastu árini, og nú er hetta komið eitt fet nærri. Í hesari útgávuni verður 
hugtakið VAR Light nevnt fyri fyrstu ferð. Krøvini til VAR-skipanina eru linkað 
soleiðis, at smærri fótbóltstjóðir sum Føroyar eisini hava møguleika at innføra 
eina minni krevjandi útgávu.

Royndir hava verið gjørdar í ungdómsfótbólti, og nakrir av føroysku 
úrmælingadómarunum hava verið á skeið í Danmark fyri at fáa kunnleika til at 
døma við VAR. Arbeiðið er nú komið so mikið langt, at ætlanin er at nýta VAR í 
nøkrum dystum í bestu mansdeildini í 2026.

Broytingar í Fótbóltslógini eru galdandi fyri allar deildir, har annað ikki er 
tilskilað, og koma í gildi 1. januar 2026. Ikki er loyvt at endurprenta bókina ella 
brot úr henni uttan skrivligt loyvi frá FSF. 

Tórshavn, á Kyndilsmessu 2026 

Dómaranevndin

	 FÓTBÓLTSSAMBAND FØROYA

Um lógina



1110

Fótbóltur er størsta ítróttin í heiminum. Fótbóltur verður spældur í øllum 
londum og á nógvum ymiskum stigum. Fótbóltslógin er galdandi fyri allan 
fótbólt í heiminum; heilt frá HM finaluni til ein dyst millum børn í einari lítlari 
bygd.

Tað, at sama lóg er galdandi í øllum dystum í øllum sersambondum, londum, 
býum og bygdum í øllum heiminum, er sera styrkjandi, og eigur hetta at 
varðveitast. Hetta er eisini ein møguleiki, ið eigur at gagnnýtast – fótbóltinum 
at frama allastaðni.

Fótbóltur má hava reglur, sum tryggja, at spælið er „rættvíst“, tí at eitt 
avgerandi grundarlag í „tí vakra spælinum“ er rættvísi – hetta hevur alstóran 
týdning fyri „andan“ í spælinum. Teir bestu dystirnir eru teir, har tað sjáldan er 
tørvur á dómaranum, tí leikararnir spæla við virðing fyri hvørjum øðrum, 
dystarleiðarunum og Fótbóltslógini.

Reglurnar í fótbólti eru lutfalsliga einfaldar samanborið við aðrar liðítróttir.  
Tó eru nógvar støður sum eru tengdar at uppfatanini hjá einstaklingum, og 
havandi í huga at dómarar eru menniskju (tað hevur so við sær, at teir gera 
feilir), umgongst ikki, at summar avgerðir fara at elva til kjak og orðadrátt.

Fyri summi er hetta kjak ein partur av njótilsinum í fótbólti, men minnast skal 
til, at „andin“ í lógini krevur, at avgerðir dómarans altíð verða virdar. Øll, sum 
hava myndugleika í spælinum, serliga venjarar og liðskiparar, hava eina greiða 
ábyrgd yvir fyri spælinum at virða dystarleiðarar og avgerðir teirra.

Fótbóltslógin kann ikki taka atlit til allar hugsandi og óhugsandi støður, og har 
sum ongin áseting er í Fótbóltslógini, væntar IFAB at dómarin tekur eina avgerð 
samsvarandi „andanum“ í Fótbóltslógini. Hetta verður ofta gjørt við at spyrja:

„Hvat væntar/vil fótbólturin?“

Fótbóltslógin 2026   |   Um lógina

Rangur atburður frá luttakandi er orsøk til alsamt meira høvuðbrýggj, og tað er 
av alstórum týdningi, at øll, sum eru íblandað, verða viðfarin virðiliga, soleiðis 
at fótbóltur gerst stuttligur og rættvísur.

‘Bert liðskiparan’ mannagongdin er innførd í fleiri londum, og hetta hevur 
hepnast sera væl. Av hesi orsøk verður mannagongdin nú viðmæld í 
Fótbóltslógini. Orsøkin til viðmælið er, at breið semja er um, at tá bert 
liðskiparin kann nærkast dómaranum, tá hesin hevur tikið ein týdningarmikla 
avgerð, gerst samspælið millum dómaran og leikararnar betri. Eisini huglagið á 
vøllinum batnar. Hetta er sera týdningarmikið fyri framtíð spælsins – eisini tá 
tað ræður um tilgongd og varðveiðslu av dómarum.

Í 2024/25 vórðu royndir gjørdar fyri at gera nakað munagott við málmenn, 
sum hildu bóltinum ov leingi. Úrslitið er, at grein 12 er broytt soleiðis, at 
málmenn verða sektaðir við hornasparki til mótstøðuliðið, um teir halda 
bóltinum longri enn 8 sekund.

Áður nevndu royndir vístu greitt, at eitt hornaspark er ein munagóð 
fyribyrging, sum er lættari at fáast við enn eitt óbeinleiðis fríspark í 
brotssparksteiginum. Tey 8 sekundini verða strangliga handhevjað av 
dómaranum, sum sjónliga telur tey seinastu 5 sekundini niður við at nýta 
fingrarnar á aðrari hondini, sum verður hildin uppi. 

Úrslitið av eini aðrari væleydnaðari roynd er, at nú er møguligt at lata dómaran 
kunngerða og greiða frá endaligu avgerðini eftir eina VAR endurskoðan ella 
eina longri VAR kanning. 

Fótbóltslógin skal eisini verða viðvirkandi til trygd og vælferð leikaranna, og 
IFAB hevur skyldu at virka skjótt og hóskandi til tess at stuðla teinmum íðkandi 
gjøgnum sjálva Fótbólltslógini, tá tørvur er á hesum. 

Fyri at røkka hesum, er nú møguleika at loyva ‘heilaskjálvta-útskiftingum’. 
Hetta loyvir liðum at raðfesta vælferðina hjá einum leikara, sum hevur fingið 
ein heilaskjálvta, ella har illgruni er um, at ein leikari hevur fingið heilsakjálvta, 
uttan at liðið skal spæla restina av dystinum undirmannað. 

Hóast óhapp koma fyri, eigur Fótbóltslógin at tryggja, at spælið er so trygt sum 
gjørligt. Tað krevst, at leikarar virða mótleikarar, og at dómarar skapa eitt trygt 
umhvørvi við at sláa hart niður á tey, sum spæla á ein ov ógvisligan og ov 
vandamiklan hátt. Í Fótbóltslógini stendur greitt, at leikháttur, sum ikki er 
tryggur, verður ikki góðtikin; hetta stendur undir agarevsingum undir 
orðingum so sum 

„hasarderað takkling“ (ávaring = gult kort/GK), 

„at seta trygdina hjá mótleikara í vanda“ ella „at nýta ógvisliga megi“ 

(útvísing = reytt kort/RK).

Í eini roynd at fáa fleiri fólk at skilja fótbóltslógina, hevur IFAB skrivað 
bóklingin 

‛Fótbóltsreglur’. Ætlanin er at gera fótbóltslógina lættari at skilja. Hesin 
bóklingur er skrivaður á einum einklari máli, og hugsanin er, at reglurnar 
gerast lættari at skilja fyri ung fólk, møguligar ella nýggjar dómarar, vaksin, 
sum døma viðhvørt, leikarar, venjarar (eisini teir, sum taka útbúgvingina), 
áskoðarar og fjølmiðlar. 

Fótbóltssamband Føroya hevur eisini týtt henda bókling til føroyskt.

Fótbóltslógin 2026   |   Um lógina

At handfara broytingar 
í Fótbóltslógini
Fótbóltur skal vera dragandi og stuttligur fyri leikarar, dómarar, venjarar og 
áskoðarar, fjepparar, umsiting o.s.fr. Fótbóltslógin skal hjálpa at gera fótbóltin 
dragandi og stuttligan, soleiðis at fólk vilja luttaka og njóta sín leiklut í fótbólti 
– uttan mun til aldur, ættarslag, átrúnað, mentan, tjóðarbólk, kyn, kynsligan 
hug, avlamni o.s.fr.

Til tess at fremja lógarbroytingar má IFAB vera av teirri fatan, at hetta fer at 
gera spælið betri. Hetta merkir viðhvørt, at uppskotið má roynast, áðrenn tað 
verður viðtikið.

Fyri øll broytingaruppskot verður høvuðsdenturin lagdur á rættvísi, virðing, 
trygd, reinlyndi og njótilsi hjá teimum luttakandi og áskoðarum. Har tað er 
hóskandi, verður tøkni nýtt fyri at gera spælið betri.

IFAB fer áhaldandi at samstarva við fótbóltsfamiljuna kring allan heimin, 
soleiðis at broytingar í Fótbóltslógini gagna fótbólti í øllum hornum í 
heiminum, og so at reinleikin í spælinum, Fótbóltslógin og dómararnir verða 
vird, høgt mett og vard.

Notur til 
Fótbólts-
lógina

Fótbóltslógin 2026   |   Notur  t i l  Fótbólts lógina

Almenn mál
IFAB gevur út Fótbóltslógina á enskum, týskum, fronskum og sponskum. Er 
nakar ójavni í orðingini, er enski teksturin galdandi.

Onnur mál
Tjóðarfótbóltssambond, sum týða Fótbóltslógina, kunnu fáa uppsetingina til 
2022/23-útgávuna frá The IFAB við at seta seg í samband við: info@theifab.com

Tjóðarfótbóltssambond, sum framleiða ein týdda útgávu av Fótbóltslógini, eru 
vælkomin at senda hana til IFAB (Tað skal týðiliga standa á permuni, hvat 
tjóðar fótbóltssamband hevur staðið á odda fyri týðingini), soleiðis at hon kann 
leggjast út á heimsíðu IFAB‘s til onnur at nýta.

Mát
Um nakað frávik er millum tey metrisku og tey ensku mátini, eru tey metrisku 
galdandi.

Nýtsla av Fótbóltslógini
Somu reglur eru galdandi í øllum dystum í øllum sersambondum, londum, 
býum og bygdum. Burtursæð frá teimum tillagingum, sum IFAB loyvir (sí 
tillagingar til Fótbóltslógina), skal Fótbóltslógin ikki tillagast ella broytast, 
undan tikið við loyvi frá IFAB.

Tey, sum útbúgva dómarar ella onnur luttakandi, skulu leggja dent á, at:

• 	 dómarar skulu handfara Fótbóltslógina á ein hátt, sum tryggjar rættvísar og 
tryggar dystir og hava „andan“ í lógunum við í metingini

• 	 øll skulu virða dómararnar og avgerðir teirra, havandi í huga at dómarar 
eru menniskju og fara at gera mistøk

Notur til 
Fótbóltslógina

Leikararnir hava eina sera stóra ábyrgd, tá tað snýr seg um ta mynd, sum 
verður víst av fótbóltinum, og liðskiparin hevur ein týdningarmiklan leiklut, 
sum skal tryggja, at Fótbóltslógin og avgerðir dómarans verða vird.

Lykil
Høvuðslógarbroytingarnar eru undirstrikaðar og eru við gulum í úti í 
breddanum.

GK= gult kort (ávaring); RK= reytt kort (útvísing).

Útbreiðslan av Fótbóltslógini ger, at spælið er at kalla eins allastaðni í 
heiminum og á øllum stigum. Eisini skal Fótbóltslógin skapa eitt rættvíst og 
trygt umhvørvi at spæla fótbólt í, samstundis sum hon skal eggja til luttøku og 
njótilsi.

Søguliga sæð hevur IFAB loyvt tjóðarfótbóltssambondunum eitt sindur av 
rásarúmi til at gera tillagingar til tær „umsitingarligu“ greinarnar í 
Fótbóltslógini. Tó er IFAB nú av teirri greiðu fatan, at tjóðarfótbóltssambondini 
eiga at fáa fleiri møguleikar at tillaga, hvussu fótbólturin skal skipast, um tað er 
fótbóltinum í teirra landi at frama.

Hátturin, fótbóltur verður spældur og dømdur uppá, eigur at vera tann sami á 
øllum fótbóltsvøllum í øllum heiminum, líka frá HM-finaluni til ta minstu 
bygdina. Tó eigur tørvurin í einum landi at gera av, hvussu leingi ein dystur 
varir, hvussu nógv fólk kunnu luttaka, og hvussu ávísur rangur atburður eigur 
at sektast.

Øll tjóðarsambond (og Sersambond og FIFA) hava møguleika at tillaga øll ella 
nøkur av fylgjandi økjum í Fótbóltslógini, soleiðis at hetta tænir fótbóltinum, 
sum tey hava ábyrgd av.

Galdandi fyri allan fótbólt
• 	 Hvørt lið hevur loyvi at fremja í mesta lagi fimm* útskiftingar. Í 

ungdómsfótbólti verður talið ásett av fótbóltssambandinum, 
sersambandinum ella FIFA.

• 	 Nýtsla av eini eyka útskifting orsakað av heilaskjálvta
• 	 ‛heilsaskjálvta-útskifting’ (sambært mannagongd IFAB’s)
• 	 ‘Bert liðskiparin’-mannagongdin verður innførd
 
* Sí eisini § 3 fyri at síggja, hvørjar treytir eru galdandi fyri dystir, har eyka tíð  
verður spæld og fyri at síggja, hvørjar avmarkingar eru galdandi fyri útskiftingar.

Tillagingar til 
Fótbóltslógina

Til ungdóm, veteranar, rørslutarnað og barnafótbólt:
• 	 støddin á vøllinum
• 	 stødd, vekt og tilfar, sum bólturin er framleiddur úr
• 	 vídd millum málstengurnar og hæddin frá yvirliggjaranum niður á vøllin
• 	 longdin á teimum (líka longu) hálvleikunum í dystinum (og teimum líka 

longu hálvleikunum í longdari leiktíð)
• 	 Talið av leikarum
• 	 nýtsla av flúgvandi útskiftingum
• 	 nýtsla av fyribils útvísingum fyri onkrar/allar ávaringar (GK)
• 	 Serlig krøv til armband liðskiparans
• 	 Fyri at geva tjóðarsambondunum meira rásarúm og betri møguleika at 

menna fót bólt í egnum landi, eru fylgjandi broytingar eisini loyvdar (Hesar 
snúgva seg um aldursflokkingar):

• 	 Tjóðarsambond, sersambond og FIFA hava smidleika til at seta aldursmark í 
ungdóms- og veteranfótbólti.

• 	 Hvørt tjóðarsamband ger av, hvørjar kappingar á lægstu stigum verða 
flokkaðar sum „barnafótbóltur“.

Royndir,IFAB's
Stundum má eitt broytingaruppskot roynast í verki fyri at vita, hvørja ávirkan 
tað kemur at hava á spælið. Sersambond, tjóðarsambond og 
kappingarfyriskiparar mugu hava loyvi frá IFAB fyri at luttaka í slíkum 
royndum. 

Í 2025/26 fer IFAB framhaldandi at gera royndir á lægri støði fyri at kanna 
møguleikan at hava eitt tíðarbil at sissa leikarar í eftir klandursstøður.

Meira fæst at vita um hesar royndir við at fara inn á theifab.com  
(Far inn á ‛Trials’)

Tey, sum hava hug at søkja um at vera við í onkrari roynd, kunnu seta seg í 
samband við The IFAB við at skriva til: trials@ifab.com

Loyvi til aðrar tillagingar
Tjóðarfótbóltssambondini hava møguleika at loyva ymiskum tillagingum í 
ymsu deildunum – tað er onki krav um at nýta allar ella at nýta tær allastaðni. 
Tó eru aðrar tillagingar ikki loyvdar undantikið við loyvi frá IFAB.

Tjóðarfótbóltssambond verða biðin um at siga IFAB frá, hvørjar tillagingar tey 
nýta, og á hvørjum stigi hesar tillagingar verða nýttar. Hendan kunning og 
serliga orsøkirnar til tillagingarnar kunnu vísa á øki at menna, sum IFAB kann 
deila, fyri at menna fótbólt í øðrum tjóðarfótbóltssambondum.

IFAB er eisini sera áhugað í at frætta um aðrar møguliga tillagingar til 
Fótbóltslógina, sum kunnu økja um luttøku og gera fótbólt meira dragandi og 
elva til menning um allan heimin.

Innleiðsla
Virðing og rættvísi eru kjarnuvirðir í fótbólti, men dómarar og aðrir 
dystarleiðarar verða javnan útsettir fyri munnligari og/ella fysiskari ónøgd, tá 
hesir taka avgerðir. Í ógvusligum førum kemur fyri, at leikarar renna eftir 
dómaranum og umringa hann. Hetta sýnir vantandi virðing fyri dómaranum, 
skaðir ímyndina av spælinum og kann vera ræðandi. 

Sterkari samstarv millum dómaran og liðskiparan kann hjálpa við at gróðurseta 
rættvísi og eina felags virðing. Í hesum føri soleiðis, at tá dómarin kann greiða 
frá lyklaavgerðum, er bert loyvt liðskiparanum at nærkast dómaranum, treytað 
av, at hetta verður gjørt á ein virðiligan hátt, og at liðskiparin ber seg virðiliga 
at.

Samstundis hevur liðskiparin ábyrgd av at tryggja, at viðleikara hansara halda 
fjarstøðu frá dómaranun og ikki leggja upp í samskiftið millum dómaran og 
liðskiiparan. 

Fylgjandi einklu vegleiðingar áttu at hjálpt kappingarfyriskiparum, sum ynskja 
at innføra ‘Bert liðskiparin’ meginregluna.

Vegleiðingar
• 	 Vanligt samskifti millum leikarar og dómaran er loyvt, og er hetta framvegis 

týdningarmikið (fyri at skapa gjøgnumskygni og umganga frustratiónir og 
klandur)

• 	 Allir leikarar (íroknað liðskiparin), sum vísa misnøgd við orðum ella 
handling, verða ávaraðir (gult kort)

• 	 Har tað er hóskandi, fer dómarin at greiða liðskiparanum og/ella 
leikarunum, sum eru íblandaðir støðuni, frá síni avgerð

Vegleiðingar  
‘Bert liðskiparin’ 

• 	 Fyri at forða fyri, at leikarar sláa ring um dómaran í týdningarmiklum 
støðum og eftir lyklaavgerðum:

 • 	 Kann bert ein leikari -vanliga liðskiparin- nærkast dómaranum, og skal 
hann samskifta á ein virðiliga hátt

 • 	 Dómarin kann geva leikarunum boð (munnliga ella kropsliga) um ikki at 
nærkast honum

 • 	 Liðskiparin hevur skyldu at hjálpa við at fáa sínar liðfelagar burtur frá 
dómaranum

 • 	 Leikarar, sum nærkast ella sláa ring um dómaran uttan loyvi, kunnu 
ávarast (gult kort)

 • 	 Dómarin kann, har tað er hóskandi, seinka uppafturtøku av leiki fyri at 
lata liðskiparan greiða sínum liðfeløgum frá eini avgerð ella fyri at fáa 
teir at sýna høviskan atburð.

• �Meting dómarans ger av, um nakar annar leikari enn liðskiparin kann 
nærkast ella samskifta við dómaran – t.d. um ein leikari hevur framt eitt brot, 
eitt brot er framt móti honum, ella ein leikari er skaddur.

Tá málmaðurin er liðskipari
• 	 Um málmaðurin er liðksipari, skal dómarin hava at vita, hvør leikari verður 

útnevndur at kunna nærkast dómaranum/samskifta við dómaran í seinasta 
lagi, tá lutakast er fyri dystarbyrjan

• 	 Bert málmaðurin ella útnevndi leikarin kunnu nærkast dómaranum  
– ikki báðir í senn

• 	 Um útnevndi leikarin verður útskiftur ella útvístur, skal annar leikari 
útnevnast

Møguleiki í fótbólt hjá ungdómi, veteranum, teimum, ið bera brek og børnum
�Niðanfyri standandi vegleiðingar eru bert galdandi fyri fótbólt hjá ungdómi, 
veteranum, teimum, ið bera brek og børnum.��

• 	 Dómarin kann taka stig til ‘Bert liðskiparin’ mannagongdina við at bríksla 
og vísa fylgjandi tekin:

 • 	 Lyfta báðar armarnar yvir høvd og krossa skøvningarnar 
 • 	 Gevast við at krossa armarnar og flyta teir framma fyri kroppin við 

opnum lógvum við eini rørslu, sum trýstir út eftir fyri at vísa, at leikarar 
ikki kunnu nærkast dómaranum

 • �	 Eitt øki á 4 metrar frá dómaranum er tá bert til liðskiparan 
 • 	 Um neyðugt, kann dómarin flyta seg burtur frá leikarunum fyri at skapa 

økið til liðskiparan 
 • 	 Ongin leikari uttan liðskipararnir hava loyvi at koma inn í økið til 

liðskipararnar 
 • 	 Liðskiparin hevur skyldu til at eggja sínum liðfeløgum ikki at koma inn í 

økið til liðskiparan og at vera í minsta lagi 4 metrar frá dómaranum 

• �	 Um ein leikari, sum ikki er liðskipari, kemur inn í økið til liðskiparan, skal 
hesin ávarast fyri at sýna ónøgd við handling 

• 	 Um fleiri leikarar frá sama liði koma inn í økið til liðskiparan, skal í minsta 
lagi ein leikari ávarast. Hetta er vanliga leikarin, sum fyrst kom inn ella sum 
kom inn á mest ágangandi hátt 

• 	 Allar hendingar, har fleiri leikarar, sum ikki hava loyvi til tess, kom inn í 
økið til liðskiparan, skulu fráboðast til viðkomandi myndugleika*

�

*It is strongly recommended that competition organisers have sanctions in place to 
deal with situations where more than one player from a team enters the captain-only 
zone.

Innleiðsla

IFAB góðtekur nýtslu av fyribils útvísingum fyri allar ella onkrar ávaringar/gul 
kort (GK) í kappingum hjá ungdómi, veteranum, rørslutarnaðum og hjá 
børnum, treytað av at hetta verður góðkent av tjóðarfótbóltssambandinum, 
sersambandinum ella FIFA138. árligi aðalfundurin hjá IFAB góðkendi eina 
endurskoðaða útgávu av fyribils útvísingum, sum koma í gildi 1. Januar 2025. 
Broytingar í innihaldinum av leiðreglunum eru undirstrikaðar; ritstjórnarligar 
broytingar/(broytingar í tekstinum) eru ikki merktar.

Tilvísing til fyribils útvísing er at finna í:

�§ 5 – Dómarin (ábyrgd og skyldur): 
Agarevsing

�Dómarin hevur heimild at nýta agarevsing, og har kappingarreglurnar loyva tí, 
nýta fyribils útvísing, frá tí hann fer á vøllin fyri at kanna hann fyri dystar 
byrjan, og inntil hann fer av vølli eftir dystarlok (íroknað brotssparkskapping).

Ein fyribils útvísing er, tá ein leikari fremur eitt brot, sum skal sektast við 
ávaring (GK), og hann verður sektaður við útvísing, sum er galdandi ein part av 
dystinum. Hugsanin er, at ein revsing, sum verður framd í verki beinanvegin, 
kann hava eina jaliga ávirkan á leikaran, sum fremur brotið og møguliga eisini á 
lið hansara.

Tjóðarfótbóltssambandið, sersambandið ella FIFA eiga at góðkenna (og seta í 
kappingarreglurnar) fyribils útvísing eftir fylgjandi vegleiðing:

Bert leikarar

• 	 Fyribils útvísing er galdandi fyri allar leikarar (íroknað málmenn), men ikki 
fyri eykaleikarar og útskiftar leikarar, sum fremja brot, ið skulu sektast við 
ávaring (GK)

Dómarans tekn

• 	 Dómarin vísir eina fyribils útvísing við at vísa eitt gult kort (GK) og síðani 
týðiliga við báðum hondum at peika til økið, har fyribils útvísingin skal 
sitast (oftast er hetta tekniska økið hjá leikaranum)

Longdin á fyribils útvísingini

• 	 Longdin á fyribils útvísingini er tann sama fyri øll brot
• 	 Longdin á fyribils útvísingini eigur at vera umleið 10–15% av samlaðu 

leiktíðini (t.d. 10 minuttir í dystum, sum eru 90 minuttir; 8 minuttir í 
dystum, sum eru 80 minuttir)

• 	 Tíðin á fyribils útvísingini byrjar, tá ið leikur verður tikin uppaftur, eftir at 
leikarin er farin av vølli

• 	 Við í fyribils útvísingina eigur dómarin at taka tíð, sum verður „mist“ 
orsakað av steðgum, sum hava við sær yvirtíð í endanum á hvørjum 
hálvleiki (t.d. útskifting, skaði, at frøast um eitt mál o.s.fr.)

• 	 Kappingarreglurnar mugu gera av, hvør skal hjálpa dómaranum við at halda 
skil á tíðini, tá ið ein fyribils útvísing verður framd. Tað kann gerast av 
einum umboðsmanni, einum fjórða dómara ella einum hjálpardómara. 
Eisini kann hetta gerast av einum hjálparfólki.

• 	 Tá ið fyribils útvísingin er liðug, kann leikarin koma inn á vøllin aftur frá 
síðulinjuni við loyvi dómarans, meðan steðgur er í leiki næstu ferð

• 	 Dómarin eigur endaligu avgerðina, nær ein leikari kann koma inn aftur
• 	 Ein fyribils útvístur leikari kann ikki skiftast út, fyrr enn fyribils 

útskiftingin er liðug (tó ikki um lið hansara hevur framt allar loyvdar 
útskiftingar ella brúkt allar sínar útskiftingarmøguleikar)

• 	 Um ein fyribils útvísing ikki er liðug, tá ið fyrri hálvleikur endar (ella tá ið 
seinni hálvleikur endar, um longd leiktíð verður spæld), skal leikarin sita 
restina av tíðini frá byrjan í seinna hálvleiki (byrjan á longdari leiktíð)

Vegleiðing til
fyribils útvísingar

• 	 Um ein fyribils útvísing ikki er liðugt sitin, tá annar hálvleikur endar, og 
longd leiktíð skal spælast, skal hon sitast liðug, tá longda leiktíðin byrjar

• 	 Ein leikari, sum ikki er liðugur við eina fyribils útvísing við dystarlok, hevur 
loyvi at taka lut í brotssparkskapping

Øki til fyribils útvísing

• 	 Ein fyribils útvístur leikari eigur at vera í tekniska økinum (har eitt slíkt 
finst) ella hjá venjaranum/hjálparfólkunum, um hann ikki hitar upp (undir 
somu treytum sum ein eykaleikari)

Brot, sum verða framd fyri/undir/eftir eina fyribils útvísing

• 	 Ein fyribils útvístur leikari, sum fremur eitt brot, sum skal sektast við 
ávaring (GK) ella útvísing (RK), luttekur ikki víðari í dystinum, og hann 
kann ikki skiftast út fyri annan leikara 

Víðari agarevsing

• 	 Kappingarreglurnar/tjóðarfótbóltssambondini gera av, um frágreiðing skal 
latast viðkomandi myndugleika, tá ið talan er um fyribils útvísing. Til dømis 
kann talan vera um, at leikbann kann fáast við at fáa fleiri fyribils útvísingar 
(GK)

Skipanir til fyribils útvísingar

Ein kapping kann nýta eina av fylgjandi skipanum, tá ið talan er um fyribils 
útvísingar:

• 	 Skipan A – Fyri allar ávaringar (GK)
• 	 Skipan B – Fyri onkrar, men ikki allar ávaringar (GK)

Skipan A – fyribils útvísing fyri allar ávaringar (GK)

• 	 Allar ávaringar (GK) verða sektaðar við fyribils útvísing
• 	 Ein leikari, sum fær sína aðru ávaring í sama dysti:

 • 	 fær á øðrum sinni eina fyribils útvísing og kann ikki luttaka víðari í 
dystinum

 • 	 kann skiftast út við ein eykaleikara, tá ið hann hevur sitið sína aðru 
fyribils útvísing, um lið hansara ikki hevur nýtt allar loyvdu útskiftingar 
og/ella útskiftingsmøguleikarnar. (Hetta kemst av, at lið hansara longu 
er „revsað“ við at skulu spæla 2 ferðir longdina á fyribils útvísingini 
uttan leikaran)

Skipan B – Fyribils útvísing fyri onkrar, men ikki allar ávaringar (GK)*

• 	 Ein listi við brotum, sum skulu sektast við ávaring (GK), skal gera av,  
hvørji brot skulu sektast við fyribils útvísing. Listin skal gerast fyri 
kappingarbyrjan

• 	 Øll onnur brot, sum skulu sektast við ávaring, verða sektað við ávaring (GK)
• 	 Ein leikari, sum fær tvær ávaringar í sama dysti, skal útvísast, hóast onnur 

ella báðar ávaringarnar eru givnar fyri brot, sum verða sektað við fyribils 
útvísing.

* Í summum kappingum kann tað vera gagnligt bert at nýta fyribils ávaringar, sum 
verða givnar fyri rangan atburð, t.d.:

•	 film
•	 tilvitað seinka mótstøðuliðinum í at taka leik uppaftur
•	 kjaftaslit, munnligar viðmerkingar ella tekn
•	 at steðga einum lovandi álopi við at halda, fíra ella spæla bóltin við hondini
•	 um sparkarin fintar á ein hátt, sum ikki er loyvdur, tá ið brotsspark verður tikið

�Eftir góðkenning frá 131. aðafundi IFAB“s, sum var hildin í London 3. mars 
2017, loyvir Fótbóltslógin nú flúgvandi útskiftingum í fótbólti hjá ungdómi, 
veteranum, rørslutarnaðum og børnum. Hetta er treytað av góðkenning frá 
tjóðarfótbóltssambandinum, sersambandinum ella FIFA. 

�Tilvísing til flúgvandi útskiftingar er at finna undir:

�§ 3 – Leikararnir (Tal av útskiftingum): 
Flúgvandi útskiftingar

�Nýtslan av flúgvandi útskiftingum er bert loyvd í fótbólti hjá ungdómi, 
veteranum, rørslutarnaðum og børnum, og er hetta treytað av semju við 
tjóðarfótbóltssambandið, sersambandið ella FIFA.

Ein „flúgvandi útskifting“ er framd, tá ið ein leikari, sum longu hevur spælt í 
dystinum og er vorðin útskiftur, verður skiftur inn aftur fyri annan leikara fyri 
at spæla víðari í dystinum.

Burtursæð frá eykaloyvinum, sum loyvir útskiftum leikara at koma inn aftur í 
dystin, eru allar aðrar ásetingar í § 3 og í Fótbóltslógini galdandi, tá ið talan er 
um flúgvandi útskiftingar. Serliga skal mannagongdin viðv. útskifting, sum er 
nevnd í § 3, fylgjast.

Vegleiðing til 
flúgvandi útskiftingar

Innleiðsla

138. árligi aðalfundur IFAB’s, sum varð hildin í Skotlandi 2. mars 2024 broytti 
Fótbóltslógina soleiðis, at kappingar nú kunnu loyva eyka útskiftingum, um 
illgruni er um heilaskjálvta.

Ein eyka útskifting verður loyvd, tá ein leikari hevur fingið heilaskjálvta, ella 
um illgruni er um, at hann hevur fingið heilaskjálvta, og hann ikki luttekur 
víðari í dystinum. Hendan útskiftingin telur ikki við í teimum ‛vanligu’ loyvdu 
útskiftingunum (heldur ikki í teimum ‛vanligu’ loyvdu 
útskiftingarmøguleikunum).

Tilvísing til eyka útskiftingar orsakað av  heilsaskjálvta er at finna í:

�Grein 3 - Leikararnir  
3.2 Tal av útskiftingum – eyka útskiftingar orsakað av heilaskjálvta

�‛Heilaskjálvta útskiftingar’ kunnu nýtast í kappingum, treytað av at  samsvar er 
við mannagongdina, sum er lýst undir ‛Tillagingar til Fótbóltslógina’.

GG: Hóast fleiri mannagongdir vórðu nýttar undir royndunum, varð bert ein 
mannagongd góðkend av aðalfundi IFAB’s, og skal hendan nýtast í heilum líki.

Mannagongd, tá eyka 
útskifting verður loyvd 
orsakað av heilaskjálvta
Galdandi frá 1. januar 2025

Meginreglur

• 	 Eitt lið kann í mesta lagi nýta eina ‛heilaskjálvta útskifting’ í einum dysti
• 	 Ein ‛heilaskjálvta útskifting’ kann fremjast óansæð, hvussu nógvar 

útskiftingar eru framdar frammanundan
• 	 Í kappingum har talið av nevndum eykaleikarum er tað sama sum talið av 

loyvdum ‛vanligum útskiftingum’, kann ‛heilaskjálvta útskiftingin’ fremjast 
við einum leikara, sum áður er vorðin útskiftur, og hon kann nýtast nær 
sum helst, óansæð, hvussu nógvir eykaleikarar eru nýttir frammanundan

• 	 Tá ein ‛heilaskjálvta útskifting ‛ verður framd, kann mótstøðuliðið eisini 
fremja eina eyka útskifting av einhvørjari orsøk.

Mannagongd

• 	 Mannagongdin, tá útskifting verður framd, samsvarar við grein 3 
–	Leikararnir (undantikið sum greitt verður frá niðanfyri)

• 	 Ein ‛heilaskjálvta útskifting kann fremjast:

 • 	 Beinanvegin, tá ein leikari hevur fingið heilaskjálvta, ella tá illgruni er 
um, at ein leikari hevur fingið heilaskjálvta

 • 	 Eftir ein meting er gjørd á ella uttan fyri vøllin
 • 	 Nær sum helst, tá ein leikari hevur fingið ein heilaskjálvta, ella illgruni 

er um, at ein leikari hevur fingið heilaskjálvta – eisini tá mett hevur 
verið um leikarin áður, og hann er komin inn aftur á vøllin

• 	 Um eitt lið fremur ein ‛heilaskjálvta útskifting’, skal dómarin ella 4. dómarin 
fáa boð um hetta – helst við einum útskiftingarlepa, sum hevur annan lit 
enn teir vanligu

• 	 Leikarin, sum hevur heilaskjálvta, kann ikki longur luttaka í dystinum, 
íroknað brotssparkskapping, og skal hann, har tað er gjørligt, fylgjast inn í 
umklæðingarrúmið ella á sjúkrahús

• 	 Mótstøðuliðið fær boð frá dómaranum ella 4. dómaranum um, at tað kann 
gera eina eyka útskifting og, at tað hevur ein eyka útskiftingarmøguleika. 
Hendan útskiftingin kann gerast samstundis, sum hitt liðið fremur teirra

• 	 ‛heilaskjálvta útskifting’ ella nær sum helst seinni í dystinum (undantikið 
sum greitt verður frá í Fótbóltslógini)

Útskiftingarmøguleikar

• 	 At fremja eina ‛heilaskjálvta útskifting’ er ikki tengt at mest loyvda talinum 
av útskiftingarmøguleikum

• 	 Um eitt lið fremur eina ‛vanliga’ útskifting samstundis, sum tað fremur eina 
‛heilaskjálvta útskifting’, telur hetta sum ein av ‛vanligu’ 
útskiftingarmøguleikunum

• 	 Tá eitt lið hevur brúkt allar sínar ‛vanligu’ útskiftingarmøguleikar, kann tað 
ikki brúka eina ‛heilaskjálvta útskifting’ til at fremja eina ‛vanliga útskifting’

• 	 Tá eitt lið fremur eina ‛heilaskjálvta útskifting, fær mótstøðuliðið eina ‛eyka 
útskifting’ og ein ‛eyka útskiftingarmøguleika’. Hesin ‛eyka 
útskiftingarmøguleikin’ kann bert brúkast til ‛eyka útskiftingina’ og ikki til 
eina ‛vanliga útskifting’

Dystarleiðarar

Dómarin og hinir dystarleiðararnir, serliga 4. dómarin:

• 	 eru ikki við í avgerðini hjá liðunum um, hvørt ein leikari skal útskiftast ella 
ikki, ella um liðið skal brúka eina ‛vanliga útskifting’ ella eina ‛heilaskjálvta 
útskifting’

• 	 skal ikki gera av, um ein skaði ella illgruni um ein skaða gevur rætt til at 
nýta eina ‛heilaskjálvta útskifting’

• 	 skal veita hóskandi hjálp, um ein leikari er skaddur, ella um illgruni er um 
ein skaða íroknað við at tosa við liðskiparan, venjaran og/ella læknakøn, 
um hesi meta, at ein leikari skal hava viðgerð, ella metast skal um ein skaða

• 	 skal stuðla eini avgerð hjá liðskiparanum, venjaranum og/ella læknakøn, 
um at ein leikari ikki er førur fyri at spæla víðari, sum kann viðføra, at 
dómarin má seinka uppafturtøku av leiki, inntil leikarin er farin av 
vøllinum, og

• 	 skal senda frágreiðing til viðkomandi myndugleika, um illgruni er um, at ein 
‛heilaskjálvta útskifting’ er framd av órøttum.






























































































































































































